
Истиғфор жаннат ифорини олиб келсин!

Кунлари умримиздек қисқа, тунлари орзулармиздек узун қиш... Мўмин
инсон қисқа фурсатларни ғанимат билади, узун орзуларга эса берилиб,
боғланиб қолмайди.

Бу гал қишни баҳордек суюмли қилиш учун истиғфор ҳақида
суҳбатлашамиз. Тилимиз истиғфор билан банд бўлганда чиқаётган
ҳовурида совуқ ҳавони илиқ қилолсак, қандай бахт. Истиғфор қалбимизга
жаннат ифорини олиб келса қандай саодат!  

Аллоҳ таоло:



‎«Роббингиздан мағфират сўранг. Албатта, У Ғаффордир», дедим.
Шунда устингизга ёмғирни ‎мўл-кўл қилиб юборадир. Ва сизга мол-
мулк ва бола-чақа ила мадад берадир ва сизларга ‎боғ-роғлар қилиб
берур ҳамда анҳорлар қилиб берадир», деган  («Нуҳ» сураси, 10-12-оят
лар).

«Истиғфор» сўзининг луғавий маъноси «беркитиш» ва «устини ёпиш»дир.
«Аллоҳ мағфират қилди» дегани «гуноҳни беркитди» деганидир. Истиғфор
(гуноҳнинг кечирилишини) сўрашдир.

Истиғфор уламолар истилоҳида дуо, тавба ва бошқа тоатлар ила
гуноҳнинг мағфират қилинишини сўрашдир.

Амалда банданинг «Астағфируллоҳ» ва шу маънодаги калималарни тилида
айтиб, дили билан тасдиқлаши истиғфордир.

Мазкур оятда истиғфор ва ризқларнинг бир-бирига боғлиқлигига ишора
қилинмоқда. Қуръони Каримнинг кўпгина оятларида қалб поклиги,
диндорлик ва ҳидоятда юришдан ризқнинг мўллиги, фаровонлик ва
серобчилик келиб чиқиши таъкидланган.

ُدِّيَس :َلاَق َمَّلَسَو ِهيَلَع ُهللا ىَّلَص ِّيِبَّنلا ِنَع  ،ُهْنَع ُهللا َيِضَر ٍسْوَأ ِنْب ِداَّدَش ْنَع 
ىَلَع اَنَأَو َكُدْبَع اَنَأَو يِنَتْقَلَخ َتْنَأ اَّلِإ َهَلِإ اَل يِّبَر َتْنَأ َّمُهَّللا :َلوُقَت ْنَأ ِراَفْغِتْسِاْلا
ُءوُبَأَو ،َّيَلَع َكِتَمْعِنِب َكَل ُءوُبَأ ،ُتْعَنَص اَم ِّرَش ْنِم َكِب ُذوُعَأ ،ُتْعَطَتْسا اَم َكِدْعَوَو َكِدْهَع
ِراَهَّنلا َنِم اَهَلاَق ْنَمَو :َلاَق .َتْنَأ اَّلِإ َبوُنُّذلا ُرِفْغَي اَل ُهَّنِإَف ،يِل ْرِفْغاَف يِبْنَذِب َكَل
ِلْيَّللا َنِم اَهَلاَق ْنَمَو ،ِةَّنَجْلا ِلْهَأ ْنِم َوُهَف َيِسْمُي ْنَأ َلْبَق ِهِمْوَي ْنِم َتاَمَف اَهِب اًنِقوُم
.اًمِلْسُم اَّلِإ ُةَسْمَخْلا ُهاَوَر .ِةَّنَجْلا ِلْهَأ ْنِم َوُهَف َحِبْصُي ْنَأ َلْبَق َتاَمَف اَهِب ٌنِقوُم َوُهَو

Шаддод ибн Авс розияллоҳу анҳудан ривоят қилинади:

«Набий соллаллоҳу алайҳи васаллам:

«Истиғфорнинг саййиди – ‎«Аллоҳумма! Анта Роббии. Лаа илааҳа
илла анта. ‎Холақтании ва ана ъабдука. Ва ана ъала аҳдика ва
ваъдика ‎мастатоъту. Аъузу бика мин шарри маа сонаъту. Абуъу ‎лака
биниъматика ъалайя. Ва абуъу би занбии. Фағфир ‎лии, фаиннаҳу
лаа яғфируз-зунуба иллаа анта», демоғингдир.

Ким уни ишонч билан наҳорда айтса-ю, ўша куни кеч киришидан
олдин ўлиб қолса, аҳли жаннатдан бўлур. Ким уни ишонч билан
тунда айтса-ю, ўша кечаси тонг отишидан олдин ўлиб қолса, аҳли
жаннатдан бўлур», дедилар».



Бешовларидан фақат Муслим ривоят қилмаган.

Дуонинг мазмуни: ‎«Аллоҳим! Сен Роббимсан! Сендан ўзга илоҳ йўқ. Мени
яратдинг, ва мен Сенинг ‎бандангман. Мен қодир бўлганимча Сенинг
аҳдинг ва ваъдангдаман. Сендан ўзим ‎қилган нарсаларнинг шарридан
паноҳ тилайман. Сенинг менга берган неъматингни ‎эътироф қиламан.
Гуноҳларимни ҳам эътироф қиламан. Мени мағфират қил. Сендан ‎бошқа
ҳеч бир зот гуноҳларни мағфират қилмас»‎.

Кўпчилик азизлар ушбу «Саййиди истиғфор» номи ила машҳур бўлган
дуони ўқиб юришни одат қилганлар.

يِذَّلاَو :َلاَق َمَّلَسَو ِهيَلَع ُهللا ىَّلَص ِّيِبَّنلا ِنَع ، ُهْنَع ُهللا َيِضَر َةَرْيَرُه يِبَأ ْنَع 
َنوُرِفْغَتْسَيَف َنوُبِنْذُي ٍمْوَقِب َءاَجَلَو ْمُكِب ُهللا َبَهَذَل اوُبِنْذُت ْمَل ْوَل ِهِدَيِب يِسْفَن
..ُّيِذِمْرِّتلاَو ٌمِلْسُم ُهاَوَر .ْمُهَل ُرِفْغَيَف َهللا

 Абу Ҳурайра розияллоҳу анҳудан ривоят қилинади:

«Набий соллаллоҳу алайҳи васаллам:

«Нафсим қўлида бўлган Зот ила қасамки, агар гуноҳ қилмасангиз,
Аллоҳ сизларни кетказиб, ўрнингизга гуноҳ қилиб, истиғфор
айтадиган бир қавмни келтирур ва уларни мағфират қилур»,
дедилар».

Муслим ва Термизий ривоят қилганлар.

Гуноҳ содир этмаган банда бўлиши мумкин эмас. Ожиз банда доимо гуноҳ
қилиш эҳтимоли остида яшайди. Шунинг учун банда доимий равишда
истиғфор айтиб туриши лозим. Ана ўшанда банданинг синиқлиги ва Аллоҳ
таолонинг афв ва мағфирати намоён бўлади. Аммо зинҳор-базинҳор бу
ҳадиси шарифдан гуноҳ қилишга даъват маъносини тушунмаслик керак.

ِهيَلَع ُهللا ىَّلَص َّيِبَّنلا َعِمَس ُهَّنَأ َمَّلَسَو ِهيَلَع ُهللا ىَّلَص ِّيِبَّنلا ىَلْوَم ٍدْيَز ْنَع
ُبوُتَأَو َموُّيَقْلا َّيَحْلا َوُه اَّلِإ َهَلِإ اَل يِذَّلا َميِظَعْلا َهللا ُرِفْغَتْسَأ َلاَق ْنَم :ُلوُقَي َمَّلَسَو
.ِفْحَّزلا َنِم َّرَف َناَك ْنِإَو ُهَل َرِفُغ ،ِهْيَلِإ

Набий соллаллоҳу алайҳи васалламнинг мавлолари Зайд розияллоҳу
анҳудан ривоят қилинади:

«Албатта, у киши Набий соллаллоҳу алайҳи васалламнинг «Ким
«Астағфируллоҳал азиймаллазии лаа илааҳа иллаа ҳувал-Ҳайял-
Қайюма ва атуубу илайҳи», деса, мағфират қилинади. Ҳатто



урушдан қочган бўлса ҳам», деганларини эшитган экан».

Дуонинг маъноси: «Ҳайй ва Қойюм бўлган, Ўзидан бошқа илоҳ йўқ Улуғ
Аллоҳга истиғфор айтаман ва Унга тавба қиламан».

Ушбу дуони Бомдоддан олдин бир юз бир марта айтиб юриш тавсия
қилинади.

َمِزَل ْنَم :َلاَق َمَّلَسَو ِهيَلَع ُهللا ىَّلَص ِّيِبَّنلا ِنَع ،اَمُهْنَع ُهللا َيِضَر ٍساَّبَع ِنْبا ِنَع 
اَل ُثْيَح ْنِم ُهَقَزَرَو ،اًجَرَف ٍّمَه ِّلُك ْنِمَو ،اًجَرْخَم ٍقيِض ِّلُك ْنِم ُهَل ُهللا َلَعَج َراَفْغِتْسِاْلا
.ُّيِئاَسَّنلاَو َدُواَد وُبَأ ُهاَوَر .ُبِسَتْحَي

Ибн Аббос розияллоҳу анҳумодан ривоят қилинади:

«Набий соллаллоҳу алайҳи васаллам:

«Ким истиғфорни лозим тутса, Аллоҳ унга ҳар бир торликдан
чиқишни, ҳар бир ғамдан кушойиш насиб қилади. Ҳамда уни ўзи
билмаган жойдан ризқлантиради», дедилар».

Абу Довуд ва Насаий ривоят қилганлар.

Доимо истиғфор айтиб юрган банда кам бўлмайди. Руҳий тарбия устозлари
янги муридларига эрталаб юз марта, кечқурун юз марта истиғфор айтишни
вазифа қилиб берадилар. Ана шунга амал қилиш лозим.

“Ҳадис ва ҳаёт” китобидан


